
Sagareshvaralingashivakshetre Bhillena Vanasamrakshana Varnanam

సాగరేశ్వరలిఙ్గశివక్షేత్రే  భిల్లేన  వనసంరక్షణవర్ణనమ్

(శివగౌరీసంవాదే)
ఈశ్వరః -
అత్రేతిహాసం  వక్ష్యామి సావధానమనాః శ్రృణు  ।
తత్ర బిల్వవనే కశ్చిదాసీద్ భిల్లో ధనుర్ధరః  ॥ ౩౬॥
స బిల్వభూరుహాణాం చ పాలకోఽ‍భూచ్ఛుచిస్మితే ।
తస్యాపారైః  పుణ్యబలైర్భిల్లస్యాప్యభవన్మతిః   ॥ ౩౭॥
వనదన్తిభయార్థం  చ తేన కణ్టకపఙ్క్తిభిః   ।
వనస్యావరణం చక్రే ప్రబలైః   కాష్ఠసంయమైః   ॥ ౩౮॥
వరాహమహిషాణాం చ గజశుణ్డారదైస్తదా    ।
వృక్షమూలాని భజ్యన్తే మృగాణాం చ భయాత్ తదా ॥ ౩౯॥
మత్తాః కరటినో ఘోరాః స్వశుణ్డావలయైర్ధృతామ్    ।
నవారుణాం బిల్వశాఖాం భఙ్క్త్వా  భుక్త్వా ప్రయాన్తి  చ ॥ ౪౦॥
స ప్రాతర్బిల్వశాఖాం  తాం దృష్ట్వా  హస్తివిమర్దితామ్  ।
దుఃఖితః స తదా గౌరి తస్మిన్నేవాకరోద్వనే ॥ ౪౧॥
స్వకుటీం పర్ణకైః   శాఖిశాఖావ్రజమనోహరామ్  ।
పుత్రైశ్చ  బాలకైః  సార్ధం  పత్న్యా తత్రావసచ్ఛివే  ॥ ౪౨॥
కుద్దాలపిటకోద్దామహస్తో   నిత్యం ధనుర్ధరః  ।
హస్తియూథాంశ్చ మహిషాన్ వరాహాంస్తాడయత్యపి ॥ ౪౩॥
స శరైస్తీక్షణభాలైశ్చ    దన్తికుమ్భేషు శాఙ్కరి ।
శ్రృఙ్గాన్తరేషు    మహిషాన్ దంష్ట్రాసన్ధిషు   సూకరాన్ ॥ ౪౪॥
తద్భయాన్నోపసర్పన్తి తద్బిల్వవనమఞ్జసా  ।
కన్దమూలఫలైరేవ   జీవన్ స కణయాచకః ॥ ౪౫॥
సకుటుమ్బస్తదా తస్థౌ తస్మిన్ బిల్వౌఘకాననే ।

సూక్ష్మమార్గః  కృతస్తేన గమనాగమనే తదా ॥ ౪౬॥
తమామన్త్ర్యైవ  మునయో గృహ్ణన్తి   న్వపల్లవాన్  ।
బిల్వమూలేషు లిఙ్గాని  స్థాపయిత్వార్చయన్తి  చ ॥ ౪౭॥
కోమలైర్బిల్వపత్రైశ్చ   త్రికాలం  భువనేశ్వరి ।
త్రియమ్బకమహామన్త్రైః   శైవాః  సమ్పూజ్యయన్త్యుమే ॥ ౪౮॥
తాన్ దృష్ట్వా  సతతం భిల్లస్తుష్టిమాప్నోతి   నిత్యశః ।
తే భిల్లం  పూజయన్త్యేవ వాగ్భిశ్చ కణదానతః ॥ ౪౯॥
స భిల్లః  శైవసఙ్గత్యా   బిల్వానాం పాలనేన చ ।
మమ ప్రియతరో  నిత్యమభూచ్చ గిరికన్యేకే ॥ ౫౦॥
బిల్వమూలాని సర్వాణి కుద్దాలైర్బాలకైః    సహ ।
ఖాత్వా తన్మూలదేశేషు కృమిదష్టాంశ్చ  పల్లవాన్  ॥ ౫౧॥
ధర్మకాలేషు తత్పత్నీ జలమాదాయభూరిశః ।
ఘటైస్తదా   మహాదేవి కరోతి వనపాలనమ్ ॥ ౫౨॥
కరోతి జలదానం సా బాలబిలవప్రరోహణే  ।
కృమిదష్టాని  పత్రాణి  లూతాతన్తువృత్తాన్యపి ॥ ౫౩॥
ఛిత్వా ఛిత్వా పాతయతి బిల్వభూరుహపాలికా ।
తన్మూలేషు మహాశైవాః  శివమన్త్రజపోత్సుకాః  ॥ ౫౪॥
వసన్తి నియతాహారాః శివలిఙ్గార్చకాః  శివే ।
బిల్వపత్రైశ్చ  కుసుమైః  రుద్రాధ్యాయభిషేచనైః   ॥ ౫౫॥
పూజయన్త్యేవ గౌరీశం తన్మూలేషు మహేశ్వరి ।
రుద్రాధ్యాయజలైః   శీతైస్తన్మూలం   శీతయన్తి తే ॥ ౫౬॥
సాయం తే దీపయన్త్యేవ శివలిఙ్గం  నిరీక్షితుమ్ ।
శివలిఙ్గాని  తుఙ్గాని  బిల్వయుక్తాని శఙ్కరి ॥ ౫౭॥
ద్రష్టుమభ్యుద్యతాః   సర్వే దీపదీప్తివిరాజితమ్ ।
తత్ర బ్రహ్మాదయో  దేవా నారదాద్యా మహర్షయః  ॥ ౫౮॥
ద్రష్టుం   గచ్ఛన్తి నియతాః బిల్వమూలే శివార్చనమ్ ।
శివలిఙ్గేషు  తుఙ్గేషు  మహాశైవకృతం  తదా ॥ ౫౯॥

స్తువన్తి  నృత్యన్తి  హసన్తి దృష్ట్వా  భుఞ్జన్తి   పశ్యన్తి  మహేశలిఙ్గమ్  ।
జిఘ్రన్తి   నైవేద్యమపారపుణ్యదం  శివాఙ్ఘ్రిపుష్పాణి  సురా మునీశ్వరాః ॥ ౬౦॥
దృష్ట్వా  త్రిపుణ్డ్రోజ్జ్వలమస్తకాని    సుగన్ధలిప్తాని  మనోహరాణి ।
సుబిల్వమూలేషు చ సంస్థితాని  సమ్పూజ్య జన్మాని కృతార్థయన్తి  ॥ ౬౧॥
తాన్ దృష్ట్వా  ప్రమథాధినాథ  గణపాన్ బ్రహ్మాదికాస్తే  సురాః

ధన్యా మాన్యాక్షిభృఙ్గా । । । సుతరాం పుణ్యపుఞ్జే నిమగ్నాః ।
దృష్ట్వా  లిఙ్గానుమేశప్రియవరజనితాపారపాపైర్విహీనాః  

ప్రాప్తాః  ప్రాణాత్యయేఽపి  ప్రియమమరవరైః   భిల్లమూలేషు  సంస్థాః  ॥ ౬౨॥
సూతః -
ఇత్యేవం స్తుతిభిః స్తువన్తి  సతతం తద్విల్వమూలార్చకాన్
లిఙ్గే తుఙ్గే మహేశం జనిమృతిజమహాదుఃఖనాశాయ శైవాః  ॥ ౬౩॥
స శైవపూజితాపార  లిఙ్గాని  వనపాలకః ।
ప్రణమ్య  దారతనయైః  సంస్తౌతి పరమార్థతః  ॥ ౬౪॥
—

భిల్లః  -
పాహి బిల్వవనమీశ్వర శమ్భో హస్తిహస్తమృదితం నవశాఖమ్ ।
దన్తికృత్తివస  మామవ శమ్భో బన్ధురాలక  దయస్వ మయ్యపి ॥ ౬౫॥
హర హర మురభిత్ప్రపూజితాఙ్ఘ్రే  స్మరహర కురు మయ్యకిఞ్చనే దయామ్ ।
హర హర గురుతాపభారం గరధర శఙ్కర చన్ద్రశేఖర  ॥ ౬౬॥
—

ఈశ్వరః -
ఇత్థం  శైవజనాన్వితం  స విపినే భిల్లోఽపి  బిల్వీవనే

ధ్యాత్వా మత్పదపఙ్కజం విధినుతం బిల్వాదిసన్మౌలిభిః ।
గఙ్గాసాగరసఙ్గమే   విపినవన్మల్లిఙ్గసమ్పూజకో 

బిల్వాద్యైర్గణనాయకః   స సుతరాం ముక్తో భవత్యద్రిజే  ॥ ౬౭॥
యోబిల్వచ్ఛదపూతలగ్నవసనైః  సంశ్లిష్టగాత్రాన్    ద్విజాన్

తన్మూలే సుఖశీతలే పితృగణాన్ సమ్భోజయేత్ షడ్రసైః   ।
తస్యాన్నం శతవర్షతృప్తిజనకం  భూయాత్ పితౄణాం ముదే

తచ్ఛర్వార్పితతర్పితాన్నపితరస్తుష్యతి హృష్యన్తి చ ॥ ౬౮॥

sAgareshvaralingashivakShetrebhillenavanasaMrakShaNavarNanam.pdf 3



సాగరేశ్వరలిఙ్గశివక్షేత్రే  భిల్లేన  వనసంరక్షణవర్ణనమ్

॥ఇతి శివరహస్యాన్తర్గతే  శివగౌరీదసంవాదేసాగరేశ్వరలిఙ్గశివక్షేత్రే  భిల్లేన  వనసంరక్షణవర్ణనం
సమ్పూర్ణమ్  ॥
- ॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౩౧॥ -

- .. shrIshivarahasyam . bhargAkhyaH panchamAMshaH . adhyAyaH 31.. -

Notes:

Shiva outlines the merits of worshipping at Sagareshwara Linga situated at the Ganga-

Sagar-Sangama Shiva Kshetra, amidst the Bilva forest that was protected by a local Bhilla

from rampaging elephants.

The shloka numbers have been maintained per the source text.

